MINUTI

KAMRA TAD-DEPUTATI

IT-TLETTAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

LAQGĦA NRU 92

L-Erbgħa, 6 ta’ Ottubru, 2021.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fis-2:09 p.m. 

L-Onor. Beppe Fenech Adami, President tal-Kumitat, ippreseda.

PREŻENTI

L-Onor. Karol Aquilina; l-Onor. Jonathan Attard; l-Onor. Clayton Bartolo, Ministru għat-Turiżmu u l-Protezzjoni tal-Konsumatur; l-Onor. Glenn Bedingfield; l-Onor. Alex Muscat, Segretarju Parlamentari għaċ-Ċittadinanza u l-Komunitajiet; u l-Onor. Ryan Callus (sostitut tal-Onor. Chris Said), kienu preżenti.

TALBA

L-Iskrivana qalet it-talba.

MINUTI

Il-Minuti tal-Laqgħa Nru 91, li saret fit-23 ta’ Ġunju 2021, ġew konfermati.

KORRISPONDENZA

Iċ-Chairman fakkar lill-Kumitat li minkejja li, kif kien maqbul fil-laqgħa preċedenti, ir-rappreżentanti ta’ GEM Holdings Limited u ta’ ElectroGas Malta Limited ġew mitluba sabiex jipprovdu lill-Kumitat kopji tal-minuti tal-laqgħat rispettivi tagħhom minn mindu twaqqfu sal-lum, din l-informazzjoni baqgħet ma waslitx. Dan wara li kienu kitbu lill-Kumitat fejn qalu li kellhom jiġu lura bl-informazzjoni mitluba. (Dok. 196 u Dok. 197)

Għaldaqstant, fiċ-ċirkostanzi ġie mitlub li għal-laqgħa li jmiss jitħarrku d-diretturi ta’ GEM Holdings Limited u s-segretarju ta’ ElectroGas Malta Limited sabiex jidhru quddiem il-Kumitat ħalli jipprovdu d-dokumentazzjoni li ġew mitluba jissottomettu. 
[bookmark: _Hlk66089420]
KONTINWAZZJONI TAL-EŻAMI TAR-RAPPORT TAL-AWDITUR GENERALI INTITOLAT “AN INVESTIGATION OF MATTERS RELATING TO THE CONTRACTS AWARDED TO ELECTROGAS MALTA LTD. BY ENEMALTA CORPORATION” (Dok. 154 u 154a).

Il-Kumitat irriżuma mit-23 ta’ Ġunju 2021 id-diskussjoni dwar dan ir-rapport.

Fuq talba tal-Oppożizzjoni l-Kumitat qabel li għal-laqgħa li jmiss kellu jerġa’ jiġi mħarrek is-Sur Paul Apap Bologna peress li kien għad hemm xi domandi xi jsirulu.

Iċ-Chairman imbagħad għadda sabiex jaqra email mibgħuta dakinhar stess mill-Onor. Konrad Mizzi, li kien ġie msejjaħ sabiex jixhed għal din il-laqgħa. (Dok. 198) F’din l-email l-Onor. Mizzi għamel riferenza għal paragrafu 18 tal-Guide for Witnesses appearing before the Public Accounts Committee of the House of Representatives u qal li, fid-dawl ta’ dak li hemm miktub fl-istess paragrafu msemmi, hu ma kienx se jattendi għal-laqgħa.

Il-President tal-Kumitat temm jgħid li, kif jitlob l-istess regolament, dakinhar stess hu kien se jmur fil-Plenarja u jinforma lill-Kamra li l-Onor. Konrad Mizzi rrifjuta li jiġi jixhed quddiem dan il-Kumitat. 

L-Onor. Karol Aquilina ppropona li l-Kumitat jirriżolvi li: 

Iqis id-deċiżjoni tal-Onor. Konrad Mizzi li jirrifjuta li jixhed quddiem il-Kumitat Permanenti dwar il-Kontijiet Pubbliċi bħala waħda deplorevoli, u jinsisti li l-Onor. Konrad Mizzi għandu jixhed quddiem l-istess Kumitat.

L-Onor. Alex Muscat ippropona li l-Kumitat jirriżolvi li:

Il-Kumitat għall-Kontijiet Pubbliċi jitlob lill-Onor. Konrad Mizzi jattendi biex jixhed quddiemu, anke jekk il-linji gwida jagħtuh dritt li ma jagħmilx hekk.

Waqt diskussjoni dwar il-mod kif kellu jittieħed il-vot, l-Onor. Karol Aquilina qal li kien sema’ lill-Onor. Alex Muscat jakkużah li pprova jtajjar pulizija u qal li kien se jqajjem ksur ta’ privileġġ kontra l-istess Onor. Muscat.

Meta mistoqsi miċ-Chairman jekk kienx qal dak id-diskors, l-Onor. Alex Muscat wieġeb fin-negattiv u qal li hu wkoll kien se jqajjem ksur ta’ privileġġ talli kien ġie mgħajjar korrott u giddieb mill-Onor. Karol Aquilina.

L-Onor. Glenn Bedingfield qal li peress li l-Kumitat ma kienx qed jaqbel dwar il-proċedura li kellha tintuża fiċ-ċirkostanzi li x-xhud li ġie mitlub jitla’ jixhed, ma deherx, allura l-Kumitat kellu jitlob lill-Ispeaker sabiex jirregola hu.

L-Onor. Glenn Bedingfield qal ukoll li fin-nuqqas ta’ qbil dwar kif  il-Kumitat kellu jimxi billi x-xhud li ssejjaħ ma deherx, il-Membri tan-naħa tal-Gvern kienu qegħdin jivvutaw kontra t-talba tal-Onor. Aquilina u kienu qegħdin jinsistu li f’każ li l-Kumitat ried jara jekk hemmx passi ulterjuri x’jieħu, dan kellu jsir mill-Ispeaker.

Iċ-Chairman imbagħad għadda sabiex poġġa l-mistoqsija fuq it-talba tal-Onor. Karol Aquilina.  It-talba m’għaddietx b’erba’ voti kontra u tlieta favur.

Il-Kumitat qabel b’mod unanimu fuq it-talba tal-Onor. Alex Muscat.

Fit-3:00 p.m. iċ-Chairman aġġorna l-Kumitat għal data li kellha tiġi kkomunikata aktar ‘il quddiem.

